
ЗАХИДАЛ 142

	 

	ТҮРЭГ «ЕВРОПЫН ЭМГЭГТЭЙ ХҮН» БОЛОН ХУВИРСАН НЬ

	 

	1933 оны гуравдугаар сарын 14

	 

	Египетээс Газрын дундад тэнгисээр дамжин ердөө бага шиг нэг алхахад л яг Түрэг хүрнэ. Арван есдүгээр зууны үед Европт османы түрэгийн эзэнт улс хурдан мөхжээ. Түрэг бүр өмнөх зууны үед аажмаар суларч эхэлжээ. Түрэгчүүд Вена хотыг бүслэн хааж байсан тухай, Европ хэрхэн яагаад түрэгийн морин цэргээс айх болсон тухай миний өгүүлснийг чи лав санаж байгаа байх. Өрнөдийн загалмай шүтлэгтэн түрэгийг христосын ертөнцийнхний хийсэн нүглийг гэсгээн цээрлүүлэхээр илгээсэн «бурхны ташуур» хэмээн үзэж байлаа. Гэвч Түрэгүүдийн довтолгоо няцаагдаж, тэд Венийн хаалганаас бүрмөсөн ухарсан нь эргэлт үе болж түүнээс хойш тэд Европт хориглон хамгаалах байдалд оржээ. Зүүн˗Өмнөд Европт тэдний эзлэн авсан олон ард түмэн түрэгийг байнга түгшүүлэгч голомт болон хувирчээ. Түрэгүүд тэднийг уусгахыг бодоогүй, тэгж чадах ч үгүй байсан нь мэдээж байв. Тийнхүү уусгах оролдлого хийлээ ч гэсэн үндсэрхэх үзлийн уур амьсгал түрэгийн хатуу харгис засаглалтай мөргөлдөх байсан нь лавтай. Зүүн˗хойд зүгт нь хаант Орос нутаг дэвсгэрээ улам тэлэн өргөтгөж, түрэгийн эзэмшил нутагт шахаж түрэх нь улам хүчтэй болж байлаа. Орос улс түрэгийн хэзээ язааны дайсан нь болон хувирч, оросын хаан, түрэгийн султан хоёр эзэнт гүрэнтэйгээ бараг нэгэн зэрэг унах хүртэл үе үе завсарлан хоёр зуун жилийн турш орос улс түрэгийн эсрэг дайтаж байжээ.

	Оттоманы эзэнт гүрэн бусад эзэнт улсыг бодвол их л удтал тогтножээ. Түрэгийн эзэнт гүрэн бүр 1361 онд Европт тогтнохоосоо өмнө Бага Азид хэдэн зууныг улираажээ. Хэдийгээр Константинополь өөрөө бүр сүүлд 1453 онд түрэгийн гарт орсон боловч түүнээс бүр өмнө хотын эргэн тойрны нутаг түрэгийн мэдэлд орсон байв. Доголон Төмөр Өрнөд Ази руу гэнэт цөмрөн орж, 1402 онд Ангорын (Анкара) дэргэд түрэгийн султаныг цөм цохисноор тэр их хот түр зуур аврагджээ. Гэвч түркүүд удалгүй тэнхэрчээ. 1361 оноос манай үеийн Оттоманы эзэнт гүрэн хүртэл таван зуун тавин жил өнгөрчээ. Энэ бол урт удаан үе юм.

	Гэтэл түрэгүүд дундад эртний үеийн дараа Европт бий болсон шинэ нөхцөл байдалд зохицож чадаагүй ажээ. Худалдаа наймаа өргөжиж, Европын аж үйлдвэрийн хотуудад үйлдвэрлэл улам цараажсаар байв. Гэтэл түрэгүүд иймэрхүү ажилд нэг их санаа тавихгүй байжээ. Түрэгүүд сахилгатай, эрэмгий дайчин цэрэг бөгөөд энгийн цагт хөгжилтэй, хөхиүн зантай боловч ажил явдалд улайрхуу харгис хатуу байдаг ажээ. Түрэгүүд хэдийгээр хотод суурьшин, гоё сайхан барилга байгууламж барьсан боловч урьдын нүүдэлчин хэвээс ямар нэгэн зүйл үлдэж тэр нь тэдний аж төрөх ёсонд тамга тэмдэг тавьж байдаг байна. Энэ аж төрөх ёс түрэгийн уугуул нутагт нь хамгийн сайн байсан байж ч болох юм, гэвч тэр нь Европ ба Бага Азид хүрээлэн байсан шинэ ахуй нөхцөлд эс тохирчээ. Түрэгүүд эргэн тойрондоо болж байгаа шинэ нөхцөлд зохицохоос татгалздаг учир хоёр өөр тогтолцооны хооронд ямагт зөрчил мөргөлдөөн гарч байлаа.

	Оттоманы эзэнт гүрэн Европ, Ази, Африк гурван тивийг холбон байж Дорно Өрнийн хоорондын бүх зам түүний эзэмшил нутгийг дамжин өнгөрнө. Хэрэв түрэгүүд худалдаа хийх дуртай, тийм авьяаслаг байсан сан бол тэрхүү тааламжит байдлыг ашиглан худалдааны том үндэстэн болж болох байсан билээ. Гэвч тэдэнд тийм дур хүсэл, авьяас байсангүй, харин худалдаанд аль болох саад тотгор учруулах гэж их хүч заржээ. Бусад хүмүүс худалдаанаас их ашиг олж байгааг хараад тэд дургүй нь хүрдэг байсан байх. Чухамхүү худалдааны хуучин замыг хааснаас болж худалдаачид, тэнгисээр аялагчид Дорно зүг орох өөр зам хайн улмаар Колумб өрнөдийг нээж, Диаш ба Васко да Гам Дорнодыг нээсэн байж ч болох юм. Гэвч түрэгүүд тэр бүхнийг үл ойшоон эзэнт төрөө зөвхөн сахилга хурам, цэргийн хүчээр барьсан хэвээр байлаа. Түүнээс болоод Оттоманы эзэнт улсын европын хэсэгт худалдаа хийгээд эд баялгийг бий болгогч бусад аливаа үйл ажиллагаа яваандаа унтарчээ. Тэр нь бас заримдаа арьс өнгөний болон шашны мөргөлдөөнөөс ч болж байжээ. Түрэгүүд ба Балканы загалмай шашинт ард түмэн шашны тэрхүү хуучин хямралдааныг загалмайтны аян дайн, бүр түүнээс өмнөх үеэс ч уламжлан авч үлдсэн байв. Шинэ үеийн үндсэрхэх үзэл хөгжин дэлгэрснээр дайран дээр нь давс гэгчээр уг хямралдааныг улам дэвэргэж, мөргөлдөөн тасрахыг больсон байв. Османууд европ дахь эзэмшил газруудыг яаж мөхөөж байсныг эртний алдарт хот Афины жишээгээр харуулж болох билээ. 1829 онд Грек эрх чөлөөтэй орон болсон байхад Афин хоёрхон мянган хүнтэй зөвхөн нэг тосгон болсон байв (Одоо, зуун ЖИлийн дараа тэр хот таван зуун мянга гаруй хүнтэй болжээ).

	Худалдаа хийгээд эд баялгийг бий болгогч бусад үйл ажиллагааг тийнхүү хаан боогдуулж байсан нь эцсийн эцэст түрэгийн эздэд өөрт нь муугаар нөлөөлжээ. Эзэнт гүрний үе мөч суларч, хүч тэнхэл барагдахын хэрээр зүрх нь ч больжээ. Тийм их зөрчил, бэрхшээл гарч байсан ч гэсэн эзэнт улс тэгж удаан тогтож чадсан нь сонин юм шүү.

	Османы султанууд хэдэн зуун жилээр түшиг тулгуур хийж байсан хүч бол хүүхэд ахуй цагаас нь эхлэн сайтар дасгал сургууль хийлгэсэн загалмай шашинт боолуудаас бүрдсэн янычар (явган цэрэг) хэмээх түрэгийн цэргийн корпус байлаа. Тэрхүү янычарууд бол египетийн мамлюкуудтай адил боловч бас ялгаатай байв. Тэд хэдийгээр түрэгийн армийн гол сүнс болж байсан ч гэсэн Египетийнх шиг хэзээ ч эрх баригч бүлэг байсангүй. Тэд бас мамлюкуудын адил үе уламжилж ирсэн касттай байгаагүй. Тэд боолын хувьд олгогдсон эрхийн дагуу өндөр албан тушаалд томилогдож байсан боловч тэдний үр хүүхэд нь чөлөөт лал мөргөлтөн болж, цаашдаа зөвхөн боолчуудаас бүрдсэн эрх дархтай тэрхүү корпуст удаан хугацаагаар алба хааж болдоггүй байв. Корпуст шинээр цэрэг татахдаа заавал шинэ цагаан арьст христос шашинт боолчуудаас сонгож авдаг байлаа. Энэ бол үнэхээр ер бишийн зүйл байгаа биз? Гэвч тэр үеийн лалын шашинт орнуудад «боол» гэдэг үг яг одоогийнх шиг утгатай байгаагүйг чи санаж авбал зохино. Боол бол эрх ба хууль зүйн үүднээс боолын л байдалд байсан боловч тэд өндөр албан тушаалд томилогдож болдог байв. Энэтхэгт байсан Делийн хаан боолуудыг сана л даа. Египетийн султан Саладин (Салах˗ад˗дин) бас л боол гаралтай хүн. Дээд ангийн төлөөлөгчид үйл ажиллагаагаа илүү үр ашигтай явуулж чаддаг байхын тулд өөрсдөө сайн бэлтгэгдсэн байх ёстой гэж түрэгүүд үздэг байсан бололтой. Хүнийг бүр хүүхэд ахуй цагаас нь л хүмүүжүүлбэл сайн гэдгийг тэд багш хүн шиг мэддэг байв. Мусульманы албат эцэг эхчүүд дээс үр хүүхдийг нь бүрмөсөн салган авна, улмаар боол болгон хувиргана гэдэг амаргүй ажил байсан байж таарна. Тийм учраас түрэгүүд загалмай шашинтны жижиг хүүхдүүдийг хүчээр булаан авч, султаны боолын эгнээнд оруулж аваад хатуухан дэгээр хүмүүжүүлдэг байлаа. Тэр хүүхдүүд өсөж том болоод лалын шашинтан болдог байсан нь мэдээж хэрэг.

	Султануудын дотор ч тийм журам тогтсон байжээ. Султан хүн ерийн байдлаар гэр бүл болдоггүй байжээ. Түүний гэрийн шивэгчнийг маш сайн сонгон авч тэр нь улмаар хүүхдүүдийнх нь эх болдог байв. Тийм болохоор арван наймдугаар зууны эхэн хүртэл османы султан нь шивэгчний хүүхдүүд байдаг байсан ба мөн л хатуухан дэгээр хүмүүжиж, султаны бусад аль ч боолын нэгэн адил чанга сахилга журамд захирагддаг байв.

	Боолуудыг тийнхүү нарийн сонгон авч, султанаас эхлээд хамгийн доод тушаалтан хүртэл нийтээр  даган биелүүлэх үүрэг бүхий сахилга журам, хүмүүжлийн тийм тогтолцоонд шинжлэх ухааны зарим үндэслэл байжээ. Тийнхүү сонгосноор зарим салбарт амжилт олж шинэ боолоор байнга нөхөн сэлбэдэг нь кастыг үе залгамжлуулахгүй байв. Эзэнт гүрэн дээр үед уг системийн үрээр хүч чадалтай байсан байж ч болох юм. Гэвч тэр нь европын буюу азийн нөхцөл байдалд огтхон ч тохирохгүй байлаа. Тэр нь феодалын системээс, бас Европт феодализмыг халсан тэр системээс бүр ч эрс ялгаатай байжээ. Худалдаа, наймааны ажил бага хөгжсөн тийм системийн үед жинхэнэ дунд ангийнхан гарч ирж чадахгүй байлаа. Арван зургаадугаар зууны хоёрдугаар хагаст султануудын боол эзэмших аж ахуйд өв залгамжлах ёс бий болж, боолуудын үр хүүхэд султаны ивээлд байж, эцгийнхээ албан ажлыг хийх болсон үед уг систем анхныхаа цэвэр байдлаар оршин байж чадахгүй болжээ. Уг систем яваандаа сулран байгаа нь бусад олон юман дээр ч харагдаж байлаа. Гэвч уг системийн үндэс суурь байсаар байсан бөгөөд тийм ч учраас түрэгүүд Европтой олон зуун жил нягт харилцаатай явсан ч гэсэн харь нутгийн хүмүүст тооцогдсоор байлаа. Түрэгийн өөрийнх нь доторх бусад үндэстний хүй нэгдлүүд маш өвөрмөц бөГӨӨД тэд тус тус бүлэг болж, өөрсдийн жам хуулийн дагуу амьдран байдаг байв.

	Тэр бол Оттоманы эзэнт гүрнийг байгуулахад тустай цорын ганц систем байсан учраас би түрэгийн тэр ер бишийн хуучин системийн талаар олон юм ярьчихлаа. Одоо бол уг систем байхгүй болж, түүхэн үзэгдэл болон хувирсан нь мэдээж.

	Сүүлчийн хоёр зуун жилийн турших Түрэгийн түүх бол зогсоо зайгүй давшлан байсан оросуудын эсрэг, эрхшээлд нь байсан ард түмнүүдийн бослогын эсрэг дайтсан түүх юм. Грек, Румын, Серб, Болгар, Черногор, Босни гээд л Балканы тэр бүх орнууд Оттоманы эзэнт улсын бүрэлдэхүүнд орж байлаа. Грек улс Англи Франц, Оросын туслалцаатайгаар 1829 онд тусгаарласныг бид үзсэн билээ. Орос бол Балканы хойгийн Болгар, Сербийн нэгэн адил славян үндэстэн. Хаант орос орон тэрхүү балканы славянчуудыг өмгөөлөн хамгаалагчид гэж өөрийгөө харуулахыг хичээдэг байлаа. Үнэхээр ч Орос улс Константинополийг шохоорхсоор, оросын хаан өөрийгөө византийн эзэн хаадын үе залгамжлагч хэмээн үзэж байсан учир эзэнт гүрний эртний тэр төвийг эзлэн авах явдал түүний бүх элчин харилцааны туйлын зорилго байжээ,. 1730 оноос эхлээд л орос˗түрэгийн хооронд үргэлжилсэн олон удаа дайн болж, нэг хэсэг түр амсхийснээ дахиад л дайтдаг байв. Жишээ нь 1768, 1787. 1806, 1828, 1853., 1877 онуудад эцэст нь 1914 онд тийм дайн болж байлаа. Орос улс 1774 онд Түрэгээс Крымийг булаан авснаараа Хар тэнгист орж иржээ. Гэвч Константинополь Хар тэнгист хаагдсан байсан болохоор тэглээ гээд ч нэг их ашигтай юм болоогүй ажээ. 1787, 1806 онд оросын хил Константинопольд улам бүр ойртож, түрэгүүд ухарсаар байлаа. Грекийн тусгаар тогтнолын төлөө дайны үеэр оросын хаан түүнийг ашиглан огт өөр газарт байлдан байсан түрэг рүү дайрч үзэж байв. Хэрэв Англи, Австри хоёр саад хийгээгүй бол оросын хаан Константинополийг эзлэн авах л байсан.

	Англи, Австри хоёр яагаад Түрэгийг Оросоос аврах хэрэгтэй болсон бэ? Тэр бол Түрэгт хайртайдаа биш. харин Оростой өрсөлдөж, түүнээс айсандаа тэгсэн хэрэг. Англи Орос хоёр Ази болон дэлхийн бусад нутаг Оронд ямагт хоорондоо өрсөлдөн байсан гэж би чамд нэгэнт хэлсэн. Англи улс ялангуяа Энэтхэгийг эзлэн авснаар оросын хилд их ойртож ирсэн учир Орос улс Энэтхэгийн эсрэг юу хийх гэж байгаа бол? гэж ямагт эмээх болжээ. Тийм учраас тэд Орост саадхийх цаашид улам хүчтэй болохыг нь болиулахад чиглэсэн бодлого явуулах болжээ. Хэрэв Орос улс Константинополийг эзлэн авбал газрын дундад тэнгист гоц сайн боомттой болж, Энэтхэг ордог тэнгисийн замд шууд ойрхон цэргийнхээ флотыг барьж байх боломж олгох байв. Байдал тийм их эгзэгтэй байсан учир Англи улс нэг бус удаа Оросын давшилтыг зогсоож Түрэгт цохилт өгөх боломж олгохгүй байлаа. Австри улс ч мөн адил Оросыг урагш ахиулахыг хүсэхгүй байв. Австри бол одоо өчүүхэн жижиг орон боловч саяхан болтол Балкантай хил залгасан том эзэнт улс байсан бөгөөд Түрэгийг задран унамагц Балканы үлэмж нутгийг эзлэн авахыг санаархан байжээ. Тийм учраас тэд Оросыг урагш давшуулахыг үл хүсэж байв.

	Түрэг маш хүнд байдалд оржээ. Түүнийг тойрсон хүчирхэг хөршүүд нь ямар нэгэн шалтаг гарч түрэг рүү дайран, хэсэглэн хувааж авч болох цаг мөчийг л хүлээн байсан ажээ. Оросын хаан 1853 онд британийн элчин сайдад түрэгийн талаар битүү утгаар: «Манайд нэг маш их эмгэгтэй хүн байна, маш их эмгэгтэй... Тэр бидний харсаар байтал гэнэт гар дээр минь үхчхэж магадгүй» хэмээн хэлж байжээ. Тэр үг ихээхэн цуутай болж, тэр үеэс хойш Түрэгийг «Европын эмГЭГТЭЙ хүн» хэмээн нэрлэх болжээ. Гэвч тэр эмгэгтэй хүн нь ихээхэн удаж байж нас барсан ажгуу!

	Мөн тэр 1853 ондоо оросын хаан Түрэгийг эцэс болгох гэсэн бас нэг оролдлого хийжээ. Түүнээс болж Крымийн дайн үүсэж уг дайны явцад Англи, Франц улс Оросын давшилтыг зогсоожээ. Түүнээс хорин нэгэн  жилийн дараа. 1877 онд оросын хаан Түрэг рүү дахин довтолж, түүнд цохилт өгсөн боловч гадаадын улсууд оролцсоноос болж мөн л Түрэгийг ямар нэг хэмжээгээр аварч, наад зах нь л Константинополийг Оросоос аварсан байна 1878 онд Түрэгийн хувь заяаг шийдвэрлэх зорилгоор Берлинд олон улсын алдартай их хурал болжээ. Уг хуралд Бисмарк ч, Дизраэли ч, мөн дайны явцад сүрдүүлэх өдөөн хатгалга хийж байсан Европын улс төрийн бусад олон голлох зүтгэлтнүүд оролцжээ. Оросын ухрах үед Англи юу юугүй Оростой байлдах гэж байгаа мэт байсан ажээ. Берлинд болсон найрамдлын гэрээ ёсоор Болгар, Серб, Румын, Черногор зэрэг Балканы орнууд тусгаар тогтнолоо олж, Австри улс Босни ба Герцеговиныг эзэмшиж (хэрэг дээрээ Түрэгийн захиргаанд байсан), Англи зохих хэмжээгээр Түрэгийн талд байсан учир Түрэгээс Киприйн арлыг нэг ёсны харамж болгон авчээ.

	Орос˗Түрэгийн дараачийн дайн гучин зургаан жилийн хойно 1914 онд эхэлжээ. Энэ бол дэлхийн дайны нэг хэсэг байлаа.

	Тэр үед Түрэгт ихээхэн өөрчлөлт болжээ. 1774 онд Орост хүчтэйхэн нудруулсан нь түрэгийн хувьд анхны том донсолгоо болж, нийт Европоос хоцорч байгаагаа ухаарахад хүргэжээ. Тэд дайнч үндэстэн байсан учир юуны өмнө армиа орчин үеийн төвшинд хүргэх нь чухал гэсэн дүгнэлт хийжээ. Тэгээд тодорхой хэмжээгээр тээр талаар амжилт олж чухамхүү шинэ офицеруудаар дамжуулан Өрнө дахины үзэл санаа Түрэгт нэвтрэн оржээ Түрэгт дунд ангийнхан гэж бараг байгаагүй, ямар нэгэн зохион байгуулалттай өөр анги ч байгаагүйг би өгүүлсэн билээ. 1853—1856 оны Крымийн дайнаас хойш үнэхээр Түрэгийг европчилох оролдлого хийжээ. Үндсэн хуульт ёсны засаг захиргаа тогтоохын төлөө хөдөлгөөн ч гарах болжээ (тэр бол султаны хэмжээгүй эрхт засаглалын оронд ардчилсан сонгуулиар парламенттай болно гэсэн үг байв). Тэрхүү хөдөлгөөнийг Мидхат˗паша гэдэг хүн толгойлж байжээ. 1876 онд Константинопольд үндсэн хуультай болох, гэсэн шаардлага тавьсан тэмцэл өрнөхөд султан түүнийг соёрхон үзэж байсан боловч Болгарт бослого гарч, Оросын эсрэг дайтаж байсан учир түүнийг дорхон нь хойшлуулж болно гэж үзсэндээ тэгсэн байв.

	Дайнд зардал их гаргаж, эдийн засгийн талаар ямар нэгэн буурь суурьтай өөрчлөлт хийхгүйгээр зөвхөн дээд хэсгийн хийж байсан шинэтгэлийн дарамтаас болж түрэгийн засгийн газар өрөнд унаж, улмаар өрнөдийн санхүүгийн хөрөнгөтнүүдээс мөнгөн зээл гуйхад хүрч, түүний нь далимдуулан тэдгээр хүмүүс улсын орлогын нэг хэсэгт нь хяналтаа тогтоож авчээ. Тийнхүү улс орноо европчилж, шинэтгэл хийх гэсэн оролдлого нь амжилтгүй болжээ. Түүнийг эзэнт улсын хуучин байгуулалттай нийцүүлнэ гэдэг хэцүү асуудал байв.

	Хорьдугаар зууны эхээр үндсэн хуультай болох гэсэн шаардлага улам хүчтэй болжээ. Зохион байгуулалттай цорын ганц хүч нь мөн л офицерууд байсан бөгөөд чухамхүү тэдний дотор младотүрэг хэмээх шинэ намын үзэл санаа хурдан дэлгэрэх болжээ. «Нэгдэл ба дэвшил» гэгч байгууллагын нууц хороод байгуулагдаж, тэд армийн дийлэнх хэсгийг өөрийн талд татаж, 1875 оны үндсэн хуулийг дахин сэргээхийг 1908 онд султанаар зөвшөөрүүлжээ. Газар сайгүй бөөн баяр хөөр болж, урьд нь бие биеэ алж талж байсан түрэгүүд, армянууд, бусад ард түмний төлөөлөгчид дарлагдсан ард түмэн бүрэн эрхтэй болж цөм тэгш эрх эдлэх шинэ гэгээн үе ирэх гэж байгаад баяр хүргэв баярын нулимс дусаан тэврэлдэн үнсэлцэж байлаа. Гоолиг цэвэрхэн, нэр төрд дуртай боловч аймшиггүй зоригтой, овжин самбаатай Энвербей цус үл урсгасан тэрхүү хувьсгалын гол баатар нь байлаа. Хожим нь Туркийг аварсан хүн болох Мустаф Кемаль младотүрэгийн мөн нэг нэрт удирдагч байсан боловч Энвер тэр хоёр бие биедээ дургүй байсан учир Энверийг бодвол нэг их нэрд гараагүй байв.

	Младотурэгчүүд ихээхэн бэрхшээлтэй тулгарч байлаа. Султан тэдэнд саад тотгор учруулан цус урсгах явдал гарч байсан боловч султаныг зайлуулж, оронд нь өөр султан гарч ирж байв, Младотурэгчүүд бас эдийн засгийн бэрхшээлтэй тулгаран улмаар гадаадын гүрнүүдтэй харилцаа муудахад хүрч байжээ. Австри улс учирч байсан саад бэрхшээлийг нь ашиглан Босни ба Герцеговиныг (Берлиний найрамдлын гэрээ байгуулсны дараа Австри түүнийг 1878 онд түр эзэмшсэн байв) өөртөө нэгтгэснийг зарлаж, Итали Умарт Африкт байдаг Триполийг хүч түрэн эзлэн авч улмаар дайн зарлаж байлаа. Түрэг хүчтэй усан цэрэггүй байсан болохоор яаж ч чадахгүй, италичуудын тавьсан шаардлагыг дагахаас аргагүй байжээ. Тэр бүхнээс арай гэж амжиж гаран байтал эх орных нь бүр хажгууд бас нэг шинэ аюул заналхийлэх болжээ. Туркийг Европоос шахан зайлуулж олз ашгаа хуваахыг эрмэлзэн байсан Серб, Грек, Черногор улсууд тохиромжтой цаг мөч ирлээ гэж үзэн хоорондоо нэгдэж Балканы холбоо байгуулан 1912 оны аравдугаар сард Түрэг рүү довтолжээ. Түрэг орон тамирдан доройтож, эмх замбараагаа алдан, улс орных нь дотоодод үндсэн хуульт ёсны үзэлтэн ба харгис үзэлтний хооронд засгийн эрхийн төлөө тэмцэлдээн болжээ. Балканы орнуудтай холбоотой хийсэн мөргөлдөөнд Түрэг бүрмөсөн ялагдаж, асар их хохирол амсжээ. Тийнхүү Балканы нэгдүгээр дайн хэдхэн сарын дотор дуусаж, Түрэг Европоос бараг бүрмөсөн шахагдан гарч, зөвхөн Константинопольтой л үлджээ. Европт байсан хамгийн хуучин хотуудын нэг болох Адрианополь (Эдирне) хүртэл булаагдсан байв.

	Гэвч удалгүй ялагч орнууд олз ашгаасаа болж хоорондоо хэмхэлдэн Болгар улс гэнэт тэрслэн холбоотнуудынхаа эсрэг довтолжээ. Тийнхүү нийтийг хамарсан хядалцаан болж, өмнө нь хөндий байсан Румын нийтийн тэр замбараагүй хямралдааны үеэр ашиг завших үүднээс мөн түүнд оролцжээ. Эцсийн эцэст Болгар олж авсан бүх зүйлээ алдаж, харин Румын, Грек, Серб улсууд нутаг дэвсгэрээ үлэмж өргөтгөн авчээ. Түрэг Адрианополь хотоо эгүүлэн авсан ажээ. Балканы ард түмэн бие биеэ үзэн яддаг нь үнэхээр хачин юм шүү. Балканы орнууд бол нутаг дэвсгэрийн хувьд жижиг боловч нэг бус удаа Европт гарч байсан үймээнт явдлын төв болж байлаа.

	1909 онд младотүрэгчүүдэд авхуулсан султан их сонин хүн байв. Түүний нэрийг Абдул˗Хамид II гэдэг бөгөөд 1876 онд хаан ширээнд суужээ. Тэр бээр шинэтгэл хийх, ер нь орчин үеийн шинэ журам тогтооход дургүй байсан боловч их гүрнүүдийг хооронд нь мөргөлдүүлж чаддагаараа нэрд гарсан хүн байлаа. Османы султанууд цөм халиф буюу ислам шашин толгойлогчид байсныг чи санах учиртай. Абдул˗Хамид эрх тушаалаа ашиглан панисламын (бүх ислам) хөдөлгөөнийг үүсгэн гаргах оролдлого хийж, тэр нь бусад орныг ч лалд оруулан, өөрөө түшиг тулгуур хийх  гэсэн хөдөлгөөн байв, Европ ба Азид панисламын ёсны тухай хэдэн жилийн турш яриа болж байсан боловч уг хөдөлгөөн бат үндэсгүй тэгээд ч дэлхийн нэгдүгээр дайн түүнийг бүрмөсөн эцэс болгожээ. Түрэг панисламын ёсыг түүнээс илүү хүчтэй үндсэрхэх үзэл сөрөн тэмцэж байв.

	Султан Абдул˗Хамид Европт төдий л алдаргүй хүн юм. Түүнийг зэрлэг балмад явдал үйлдэж, цус их урсгасан хүн гэж Болгар, Армян хийгээд бусад оронд үздэг байна. Гладстон түүнийг «балмад алуурч» хэмээн нэрлээд түүний зэрлэг ажиллагааг эсэргүүцэн Англид том кампани зохион байгуулж байжээ. Түрэгүүд өөрсдөө Абдул˗Хамидын засаглалын үеийг түрэгийн түүхийн хамгийн харанхуй үе хэмээн үздэг ажээ. Балкан хийгээд Армянд зэрлэг балмад, цус урсгасан ажиллагаа ердийн үзэгдэл болсон бололтой байлаа. Олон зуун жил үргэлжилсэн арьс өнгөний болон шашны дайсагнал тэдгээр ард түмний зан төрхөд хүртэл гүн ул мөр үлдээж, тэр НЬ муухай байдлаар илэрдэг байв. Тэр тухайд гэвэл Армянууд хамгийн их зовсон ажгуу. Одоо бол Армян Кавказын нурууны ойролцоох зөвлөлтийн нэг бүгд найрамдах улс билээ.

	Тийнхүү Балканы дайны дараа Түрэг, үнэхээр ядарч туйлдан Европт өчүүхэн жаахан газартай үлджээ. Эзэнт гүрний бусад бүх эзэмшил нутаг мөн задран бутарч, Египет зөвхөн ёс төдий хараанд нь үлдэж хэрэг дээрээ түүнийг Англи эзэмшин мөлжиж байжээ. Гэвч арабын бусад орнуудад ч бас үндэсний хөдөлгөөний шинж тэмдэг гарч байлаа. Түрэг орон гутран доройтож, цөхрөнгөө барсан байдалд орсон нь гайхах хэрэг биш билээ. 1908 оны тэр бүх зоримог найдвар нь цөм хийсэн арилжээ. Чухам тэр үеэс Герман Түрэгт ихэд сээтэн хаях болсон байв. Герман Дорно зүгт хараагаа хандуулан нийт Дундад Дорнодод нөлөөгөө дэлгэрүүлэхийг мөрөөдөж байв. Түрэг ч гэсэн Германд найдлага тавьж, тэр хоёрын харилцаа холбоо өргөжиж байв. Балканы хоёрдугаар дайн дуусаад яг нэг жил болсны дараа 1914 онд эхэлсэн дэлхийн дайны үед байдал иймэрхүү янзтай байлаа. Тийм болохоор Түрэг түр амсхийж ч чадаагүй ажээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

